
Kirish. XX-XXI asr jahon adabiyoti uslubiyatdagi yangiliklari, barcha irq va millatlarga 

ochiqligi, rang-barang mavzulari, janr sintezi va globallashuvi bilan ajralib turadi. Zamonaviy 

adabiyotshunoslikda qat'iy qabul qilinishi mumkin bo'lgan qoidalardan biri bu muallif 

hayotining shaxsiy tomonlarini uning durdona asarlari qahramonlarining xatti-harakati yoki 

hayot yo'lida aks ettirishdir. Chunki har qanday badiiy to`qima tayyor mavzu asosida 

yozilganmi yoki butunlay yangi tasavvur mahsuli bo‘lishidan qat’i nazar, muallifning qalbidan, 

shuuridan chiqadi. 

Xususan, oʻzbek romanchiligining asoschisi Abdulla Qodiriy taʼkidlaganidek: 

“Yozuvchini shaxsan tanimasangiz ham, uning asarlarini oʻqib, uning qanday inson ekanligini 

bilishingiz, tasavvur qilishingiz mumkin, chunki muallif, asosan asarlarida oʻzining tabiati va 

ruhiyatini tasvirlaydi” [1, 37]. 

Mavzuga oid adabiyotlar tahlili. Sharq qahramonlarining oʻziga xos ovozini 

tasvirlashda “oʻz kuchini sinab koʻrgan” zamonaviy badiiy adabiyotning betakror 

namoyondalaridan biri — bu marokashlik-amerikalik romannavis, esseist va professor Laila 

Lalamidir. U koʻhna Marokashning poytaxti Rabotda tugʻilgan. Rabot oʻzining maʼmuriy 

ahamiyati bilan mashhur boʻlsa-da, bu shaharning tinch muhiti, uning chet elliklar va 

anʼanalarga ochiqligi keyinchalik bu shaharni Laila Lalami romanlarining bosh qahramonlari 

uchun vatanga aylantirishga sabab boʻladi. Layla Lalamining yozuvchi sifatida faoliyat olib 

borishga qaror qilishining asosiy sababi uning tarbiyalangan oilaviy sharoiti, uning Yevropa va 

Amerikaga koʻchib oʻtganidan soʻng romanlari va tilining oʻzgarishi, va nihoyat, Sharq haqidagi 

asl haqiqatni butun dunyoga koʻrsatib berish niyatidadir. Chunki Sharq, xususan, musulmon 

xalqlari hayoti Gʻarb tomonidan har doim ham toʻgʻri talqin qilinmagan. 

Tadqiqot metodologiyasi. Maqolada muallif hayoti va u yaratgan badiiy asar 

qahramonlari biografiyasi oʻrtasidagi aloqani yoritib berishda sintez, kompleks yondashuv, 

tizimli yondashuv, biografik, qiyosiy tahlil, usullaridan foydalanildi. 

Tahlil va natijalar. Laylaning koʻplab bolalik xotiralarida uning kitobga boʻlgan 

qiziqishi, atrofdagilar, hayot va odamlar haqidagi tasavvurlarini oʻrganish va tahlil qilish uning 

adabiyot va sanʼatga moyilligini uygʻotgani aytiladi. Laylaning shaxsiyatida kitoblarga moyillik 

paydo boʻlishi uning ota-onasi tomonidan turtki boʻlgan, bu uning oilaviy ahvoliga borib 

taqaladi. Uning ota-onasi, garchi ikkalasi ham kollejda ham oʻqimagan boʻlsalar-da, doimiy 

ravishda badiiy asarlar oʻqishar edi va bu ularning farzandlariga katta taʼsir koʻrsatdi. Yozuvchi 

oʻzining “So to speak” essesida shunday xotiralarni eslaydi: “Ular doimiy ravishda aygʻoqchi 

trillerlar, sirli romanlar, ilmiy fantastika, komikslar, gazeta, jurnallar, tarjimai hollar, xotiralarni 

oʻqirdilar. Ota-onam kitoblarni qanday qilib va nima uchun bunchalik sevib qolishganini 

bilmayman; balki kitoblar ularga keng dunyo haqida taʼlim bergan boʻlsa kerak, ularning 

hayotida yetishmayotgan sarguzasht tuygʻusi yoki qirol Hasan davrida davlat radiosi va 

televideniyesida muntazam ravishda efirga uzatiladigan maʼyus rasmiy nutqlardan 

qochishmoqchi boʻlishgan. Men va aka-ukalarim yoshligimizdan shunday qilishga 

oʻrganganimiz tabiiydir” [2, 18]. Oilaviy kitobxonlik muhiti va Comtesse de Segur, Jyul Vern, 

Aleksandr Dyuma, Jorj Bayard asarlarining taʼsiri tufayli 9 yoshli Lalami fransuz tilida oʻzining 

birinchi hikoyalari va sheʼrlar yozishda oʻzini sinab koʻrishga undaydi. Uning oʻsmirlik 

davridagi deyarli barcha asarlari fransuz tilida yozilgan, buning sababi Lalamining “fransuz 

tilining uning adabiyotiga erta taʼsir qilishi” va oʻsha davr yozuvchilarining koʻpchiligi 

tomonidan mustamlaka tilini qoʻllashi uning shu tilni tanlashini oddiy holat sifatida qabul 

qilishiga sabab boʻlganligini taʼkidlaydi [2, 18]. Lalamining birinchi oʻquvchilari – uning ota-

onasi boʻlib, qizining yozganlari hayratda qoldirib, ularga sharh berishardi, chunki u “jozibali”, 

“bolani ayniqsa yaxshi sehrli nayrang uchun maqtash mumkin boʻlgan tarzda maqtashdi [2, 

19]“,shu bilan birga unga bu soha bilan jiddiy shugʻullanishni boshlashni tavsiya qilishdi. Ota-

onasining izchil konservativ ruhdagi suhbatlari uni baʼzan bu orzulardan qaytarishga 

urinishiga qaramay, sheʼrlar yozish, qogʻozga hikoyalar tushirish kabi fazilatlar shunchaki 

sevimli mashgʻulot boʻlib qolishi ham mumkin edi, biroq havaskor yozuvchini mashq qilishni 

toʻxtatish haqida ogohlantirishlar uning xohish-istaklaridan voz kechtira olmadi, aksincha, 

qarama-qarshiliklar mavjud. bolalik va oʻsmirlik davridagi turli kitoblardan olingan tasavvurni 

analitik tarzda amalga oshirish gʻoyasi paydo boʻldi. 

Yurakdagi avvaldan niyat qilib yurilgan istaklariga erishishda kuchli ishtiyoqi bor 

Lalami oʻz hikoyalarini professional tarzda qayta yaratish uchun Sharq, Yevropa va Amerika 

universitetlarida tahsil olishni boshlaydi. Yevropada, uydan uzoqda, notanish madaniyat 

vakillari orasida, chet elda boʻlgan har bir kishi kabi u birinchi marta diskriminatsiya va 

irqchilik nima ekanligini boshdan kechiradi. Sharqshunoslik va afrikashunoslik maktablarida 

faol ishtirok etib, sharqshunoslik vakillarining, xususan, Edvard Saidning asarlarini oʻrganishga 

boʻlgan qiziqishi siyosatdan anchagina yiroq Lalamining fikrini tubdan oʻzgartirdi. Bu yerda u 

asosan mustamlaka tilining oʻz milliy tili — Marokash arab tiliga taʼsirini chuqur oʻrgandi va 

Lalamining Los-Anglesga tilshunoslik boʻyicha doktorlik dissertatsiyasiga koʻchib oʻtishi bu 

izlanishlarni kuchaytiradi. U bir necha bor nutqlarida “badiiy asar yozishdan voz kechishga” 

uringan, lekin yozish uni bir daqiqaga ham tinch qoʻymaganini [2, 20], ammo uning aksariyat 

hikoyalari hali ham fransuz tilida yozilgan, bu esa “muqarrar ravishda mustamlakachilik yukini 

olib kelgan”i [2, 20] u esa bu yukni endi olib yurishni istamaganini tan oladi. Endi “mustamlaka 

tilidan voz kechib, ona tiliga qaytish” [2, 20] haqida jiddiy qaror qabul qilish vaqti keldi, lekin u 

arab tilini ham tanlamadi, chunki u “Al-lugʻa al- “arabiya al-fusha” yoki “tasviriy arab tili” [2, 20] 

orqali butun dunyoga aytmoqchi boʻlgan fikrlarini, yozmoqchi boʻlgan asarlarini yetkaza 

olmasligini taʼkidlaydi. Shunday qilib, u ingliz tilini magistratura va doktorantura davrida 

badiiy asarlar yaratish uchun uchinchi til sifatida tanlaydi, chunki u bu til unga “saodatli 

masofa” beradi, chunki bu til uni asar yozishga “majburlamagan” va ingliz tili uni jahon 

sahnalariga olib chiqishi mumkin.  
Yangi nuqtai nazar, yangi tilda, yangi qarash bilan Lalami mustamlaka tilida qilish qiyin 

boʻlgan oʻsha Marokashdagi hikoyasini aytib bera boshlaydi. Keyingi motiv Lalamini nafaqat 

yozishga va hikoyachi boʻlishga undaydi, balki bu safar u oʻz asarlarini chetdagi xalq nomidan 

eshitish uchun nashr etish haqida oʻylaydi. Chunki u “surrogat hikoyachilar” [2, 20] tomonidan 

oʻqigan kitoblarining koʻpchiligi – Sherman Aleksi Persival Everettning “Suv havzasi” asariga 

muqaddimasida qoʻllagan iborada Sharq xalqi “odobsiz, diniy eʼtiqodi zoʻravon, qoloq va 

terrorizmga moyil” sifatida tasvirlangan” [2, 20], Bu uning haqiqatidan yoki uning atrofidagi 

boshqalarning haqiqatidan butunlay uzoqlashgandek tuyuladi. Shu boisdan Lalami turli 

hikoyalarni aytib bera boshlaydi, ularning asosiy qahramonlari muhojirlar boʻlib, asli Sharqdan 

boʻlib, gʻarbliklar hayotiga sezilarli taʼsir koʻrsatgan personajlardir.  

Bunday asarlar orasida alohida oʻrin tutuvchi “The Moorʼs account” (“Mavrning 

hisoboti”) romani yangi davr Amerika adabiyotining keng ommasiga Lalami falsafasini koʻrsata 

olgan asardir. Roman 1527-yilda sodir boʻlgan va Narvaez ekspeditsiyasi nomi bilan mashhur 

boʻlgan tarixiy voqelikning yangicha badiiy talqinidir. Lekin Lalami tarixiy faktlarni shunchaki 

takrorlamaydi; oʻrniga u voqeaga oʻziga xos yangicha badiiy ovoz va tanlov bilan yondashadi, 

chunki postmodernizm adabiyotida tarixiy voqelik obrazi oʻziga xos yondashuv asosida 

ifodalanadi. Jumladan, Lalami avvalgi yozuvchilardan farqli ravishda tarixiy voqelik, xususan, 

buyuk geografik kashfiyotlar, mustamlakachilik masalasi haqida yuqori tabaqa nuqtai 

nazaridan emas, balki bosh qahramon boʻlgan oddiy qul tilidan gapiradi. Bunday holda, 

Lalamining tarixni sharhlashni tanlashga boʻlgan yondashuvi Jerald Graffning tanqidda ham, 

adabiyotda ham quyidagi taʼrifi bilan mos keladi: “Ratsionalistik epistemologiyaning subyekt 

va obyekt paradigmasi bilan ifodalangan voqelikka butun burjua nuqtai nazaridan voz kechish” 

[3, 198]. Buni adabiyotshunos Linda Xatcheon oʻzining “Postmodernizm poetikasi” asarida 

alohida tahlil qiladi. Tarixiy voqea yozuvchiga qiziqish uygʻotdi, chunki ekspeditsiya tarkibiga 

kelib chiqishi yozuvchi tugʻilib oʻsgan va taʼlim olgan qadimgi Marokashga borib taqaladigan 

qul ham bor edi. U shunday deb tushuntiradi: “Men ushbu ekspeditsiya va bu marokashlik qul 

Amerikaning birinchi afrikalik tadqiqotchisi deb aytilgani haqida eslatib oʻtdim”, “Men 

marokashlik edim va men shunday deb oʻyladim:“ u haqida eshitganmisiz?ʼ” [4], deydi Lalami 

Arun Rath tomonidan olingan intervyulardan birida. Shundan soʻng yozuvchi ushbu missiya 

bilan bogʻliq kitoblarni, birinchi navbatda, Narvaez ekspeditsiyasining rasmiy hisoboti sifatida 

bizgacha yetib kelgan yagona hujjatdagi parcha — “Elcuarto [sobreviviente] seʼllama Estevanico, 

es. negro al arabe, natural de Azamor”. (“Toʻrtinchi [omon qolgan] Estevaniko, azimorlik arab 

mavr”) [5, 3] jumlasini bosh asos sifatida oldi. Asarni yaratayotganda Lalami marokashlik 

qulning qachon va qanday qilib muhim tarixiy jarayonning markaziga chiqishiga eʼtibor 

qaratadi, chunki u qul, qaram shaxs boʻlsa-da, keyinchalik uch qitʼada turli madaniyatlar, dinlar 

va tillar oʻrtasida koʻprik boʻlgan global odam sifatida koʻradi, shuning uchun u ekspeditsiyaga 

sezilarli taʼsir koʻrsatadi. “Mavrning hisoboti” asarida marokashlik qul til oʻrganishda yetarlicha 

mohir boʻlgani uchun garchi u gʻarbliklar nazdida past irqdan, qoloq madaniyatdan boʻlsa-da, 

“tarjimon yoki ispanlar va mahalliy xalqlar oʻrtasida xufiya” [4] mavqeini egallaydi.  

Tarix unutgan odamning hikoyasini aytib berish orqali Lalami nafaqat halokatli 

yakunlangan tarixiy voqeani tasvirlashni, balki XVI asrdagi jamiyatni zamonaviy nuqtai 

nazardan tasvirlab beradi, bu orqali asl haqiqatga yaqinlashishga umid qiladi. Uyidan tortib 

olinib, ozodlikda ulgʻayganingizdan soʻng toʻsatdan qul boʻlib, okeanlar boʻylab sayohat 

qilishingiz kerak, boshqa madaniyat bilan uchrashish qanday tuyulgan, bu tajribalarni boshdan 

kechirish tanada qanday his qilgan “ [4] degan savollar hamda ularga javoblar badiiy asar 

shaklida shu romanda joylashtirilgan. Oxir-oqibat, yangicha sarguzasht dunyoga keldi, u 

nafaqat yozuvchi voqeada topadigan haqiqatni, balki, u turli vaziyatlarda moslashuvchanlikni, 

yangi tartiblar va madaniyatlarda yangicha yashash tarzidagi bagʻrikenglikni ifodalaydi. Yolgʻiz 

— maʼlum madaniyat va mavqedan tashqari, oʻzgacha diniy, milliy urf-odatlarga duch kelish, 

shuningdek, oʻz eʼtiqodlarini chuqur tahlil qilish va istiqbollarni isloh qilish, oʻzlikni vaqt oqimi 

sifatida tushunish, yozuvchining oʻz tajribasi sifatida yozuvchi bu xususiyatlarning ayrimlarini, 

masalan, diniy eʼtiqodni romanning asosiy mavzusiga oʻtkazadi. Kassandra Kristofer bilan 

suhbatda u oʻzining diniy eʼtiqodi “qaysidir maʼnoda” [6] Mustafoning dinga boʻlgan yangi 

qarashining asosiy timsoli sifatida tasvirlaydi, chunki ikkalasi ham uch xil joyda yashagan va 

ikkalasi ham dindor boʻlgan. Oʻz mamlakatlarida boʻlganlarida anʼanaviy hayot kechirishgan.  

Badiiy asarning bosh qahramoni, asli marokashlik musulmon Mustafo taqdir taqozosi 

bilan avval Yevropaga, keyin esa Amerikaga keladi. Bir qarashda, bu yozuvchi Layla Lalamining 

tarjimai holiga oʻxshaydi, ammo yozuvchining oʻzi bu fikrni rad etib, “Mustafo umuman mening 

tarjimai holimga asoslanmagan” deb tan oladi [7]. Biroq adabiyotshunoslikda biografik metod 

talabiga koʻra, muallif hayotining kichik bir qismi ham baddiy asarda tasvirlanishi tayin. Misol 

uchun, bir tanqidchi Lalamidan soʻraganidek: “Who is not based on you, on people in your life, 

because you have an imagination” [7]  
Xulosa va takliflar. “Mavrning hisoboti” kitobxonlar va adabiyotshunoslar tomonidan 

iliq kutib olindi. Xususan, asar badiiy adabiyot boʻyicha “Pulitser” mukofoti finalchisi, Amerika 

kitobi mukofoti sovrindori, Arab-Amerika kitob mukofoti sovrindori, “Hurston-Rayt merosi” 

mukofoti sovrindori, “Man Booker” mukofoti sovrindori, “New York Times Notable Book” kabi 

bir qancha mukofotlar sovrindori boʻlgan. “Wall Street” jurnalida yilning eng yaxshi 10 kitobi, 

“Financial Times” yilning eng yaxshi kitoblari, NPR 2014-yilning eng yaxshi kitoblari, “Kirkus” 

yilning eng yaxshi fantastik kitoblari roʻyxatidan joy olgan. Roman adabiyotshunoslar va 

tanqidchilar tomonidan yuqori baholangan va bugungi kunda dunyoning juda koʻplab tillariga 

tarjima qilinib, kitobxonlar qalbini zabt etishda davom etmoqda. 

